
TYDSKRIF VIR NEDERLANDS & AFRIKAANS: 30STE JAARGANG (2023) 2DE UITGAWE

Redaksioneel

Marni Bonthuys

Die tweede uitgawe in Tydskrif vir Nederlands en Afrikaans (TN&A) se dertigste 
bestaansjaar (2023) bestaan uit gevarieerde bydraes van kollegas uit Nederland 
en Suid-Afrika. 

Die kontak tussen Suid-Afrikaanse Afrikaansdepartmente en die Universiteit 
Leiden was nog altyd besonder goed. Talle Suid-Afrikaanse nagraadse studente 
in Afrikaans en Nederlands het oor die dekades aan hierdie universiteit 
die Nederlandse taal en letterkunde bestudeer. Voorts bestaan daar ’n vaste 
uitruilooreenkoms, wat jaarliks deur die Suider-Afrikaanse Vereniging vir 
Neerlandistiek (SAVN) bemiddel word, vir gasdosente van Suid-Afrikaanse 
universiteite om ’n kursus oor Afrikaans aan Universiteit Leiden aan te bied.

Die eerste twee bydraes in hierdie uitgawe word dan ook deur twee akademici 
van Universiteit Leiden gelewer en beide op die terrein van Nederlands-Indiese 
postkoloniale studies. TN&A het in die verlede verskeie bydraes oor hierdie 
interessante koloniale geskiedenis geplaas, gegewe die relevansie daarvan vir 
Suid-Afrikaanse konteks as gevolg van ons ooreenstemmende koloniale verledes. 

In Rick Honings se artikel bespreek hy die sendeling Leonard Johannes van 
Rhijn se perspektiewe op ’n reis na Nederlands-Indië aan die hand van sy teks 
Reis door den Indischen Archipel, in het belang der evangelische zending (1851) waarin 
Van Rhijn sy wedervaringe opteken. 

Coen van’t Veer se artikel oor ’n koloniale teks oor die sogenaamde Nederlands-
Indiese ‘njai’, Het mooiste meisje aan boord (1894) van Henriëtte Wilhelmina 
Beijerinck, skakel met Honings se artikel wat die tematiek aangaande koloniale 
denkbeelde betref. Van’t Veer het ’n sonderlinge eksemplaar van hier roman in die 
Ferdinand Postma-biblioteek in Potchefstroom opgespoor.

Wat die twee Suid-Afrikaanse bydraes betref, is daar ’n aansienlike stroom-
verwisseling met betrekking tot tematiek. In Dewald Koen se artikel staan 
plek weliswaar ook sentraal, maar hier met verwysing tot Suid-Afrikaanse en 
Nederlandse ‘plekke’ in Marlene van Niekerk se digbundel Kaar. Koen se inslag 
is ook nie postkoloniaal nie, maar wel ekokrities. 

Domonique-Marie Verkerk fokus nie op ’n spesifieke ruimte in haar 
artikel nie, maar eerder op die uitbeelding van die Suid-Afrikaanse Oorlog in 
verskillende musikale, visuele en literêre voorstellings. Haar ondersoek benut 
nostalgie as invalshoek met kwessies soos nasionalisme wat ter sprake kom.

Laastens word twee resensies ingesluit. Eerstens Hein Viljoen se resensie 
van die Poolse akademikus Jerzy Koch se literatuurgeskiedenis A History of South 

African Literature: Afrikaans Literature. Part Two: The Period of Emancipation 1900-
1930. Tweedens lê Doret Jordaan in haar resensie van Fanie Olivier se onlangs-
bekroonde 2020-vertaling, Wanneer gode slaap (oorspronklik Godenslaap van Erwin 
Mortier) interessante verbande met ander tekste oor die wêreldoorloë.

Ten slotte spreek ek graag my dank uit aan die teksversorgers Kristel Roets en 
Gonneke Groenen sowel as ons uitlegkunstenaar Christa van Zyl.

